IN GRATAM MEMORIAM CARDINALlS

AUGUSTINI CASAROLI

Die IX mensis Iunii hoc anno, Romae, in valetudinario «Columbus», pie obdormivit in Domino Augustinus Casaroli, Cardinalis Episcopus tituli Ecclesiae Suburbicariae Portuensis-Sanctae Rufinae, Subdecanus Cardinalium Collegii, XII Apostolorum Commendatarius, Secretarius Status emeritus Suae Sanctitatis.

Cum Summus Pontifex Ioannes Paulus II certior factus esset de eius morte, fusis ad Deum precibus, Eminentissimo Bernardino Gantin, Cardinalium Collegii Decano, hoc telegramma misit «Profundo sane animi motu audito nuntio de pio obitu venerati Cardinalis Augustini Casaroli, Tibi et cuncto Cardinalium Collegio meum vivum significo maerorem ob discessum tam fidelis Ecclesiae famuli qui magni ponderis munia sustinuit ostendens se in suo ministerio sacerdotali et episcopali uti authenticum testem Evangelii. Sacerdos profundae fidei alacrisque pietatis, humanarum rerum atque historiae eventuum peritus, in diuturnis sua missione pastorali suoque servitio Sanctae Sedis, praesertim tamquam proximi cooperatoris mei et antea meorum veneratorum Decessorum, Servorum Dei Ioannis XXIII, Pauli VI et Papae Ioannis Pauli I, comploratus Cardinalis fervidum se exhibuit textorem rationum pacis inter singulos homines et Nationes perficiens subtili sensu diplomatico audentes et significantes passus praecipue ad meliores reddendas res Ecclesiae in oriente Europae, motus illo "sensu Ecclesiae" coniuncto pariter cum perspicaci "sensu hominis", qui semper praecipuae fuerunt regu​lae eius sapientis atque intentae navitatis in corde Apostolicae Sedis».


Isto in nuntio exprimitur summatim quid fuerit Cardinalis Casaroli.


Sed eius vitam et opera hic iuvat meminisse.


Augustinus Casaroli ortus est die XXIV mensis Novembris anno MCMXIV in oppido «Castel S.Giovanni» intra fines Placentinae dioecesis.

Puer ad sequelam Divini Magistri vocari se sentiens, studiorum curriculis in Seminario Minore et in celebri Collegio Alberoniano eius​dem episcopalis urbis peractis, Romae canonico iuri atque disciplinis de publicis legationihus gerendis omni diligentia studere contendit. Postquam die XXVII mensis Maii anno MCMXXXVII sacerdos est constitutus, suam operam navare perrexit Apostolicae Sedi, antea in prima Sectione, ut tunc appellabatur, postea in altera.

Interea nonnulla suscepit itinera; adiit, inter ceteras, urbem Flumen Ianuarii, Brasiliae metropolim, primam ob Congressionem Episcoporum Americae  Latinae et Matritum, cum traditum est cardinalicium biretum Eminentissimo Archiepiscopo Metropolitae Hispalensi Bueno y Monreal.

Ab anno MCMLVIII ad annum MCMLXI professor fuit stili diplomatici apud Pontificiam Academiam Ecclesiasticam.

 Nominatus Subsecretarius Sacrae Congregationis pro Negotiis Ecclesiasticis Extraordinariis a Ioanne XXIII, fel. rec., missus est Vindobonam, uti ductor Delegationis Apostolicae Sedis ad Conventum Nationum Unitarum de publicis rationibus, atque in nonnullas regiones Europae Orientalis ut nexus inter Sanctam Sedem et «Ecclesias silentii», iam diu intermissi, inirentur.


Anno MCMLXVII Paulus VI. rec. mem., ei episcopalem ordinationem contulit simulque concredidit munus Secretarii memoratae Congregationis, quae postea sumpsit nomen Consilii pro publicis Ecclesiae Negotiis.

Quod gerens officium, perrexit idem orientales Nationes visitare: videlicet Iugoslaviam, Hungariam, Cecoslovachiam, utramque Germaniam, Poloniam, Bulgariam et Russiam, ubi in urbe principe Moscua, anno MCMXXI nomine Apostolicae Sedis pactioni de non prolatandis armis atomicis subscripsit, praeterea interfuit conventui de securitate et coo​peratione in Europa, Helsinkii in Finnia celebrato et mense Iunio anno MCMLXXVIII extraordinario Nationum Unitarum Coetui de minuendo apparatu militari (cfr. AAS 79 [1987], 1092).

Interea, Papa Paulo vita functo, Ioannes Paulus I, piae memoriae, qui successerat eidem, Augustinum Casaroli in praedicto munere confirmavit; ac dein, Ioannes Paulus II, fel. regn., eum renuntiavit Pro-Secretarium Status et anno MCMLXXIX Patrum Cardinalium Collegio ascripsit itemque nominavit Secretarium Status ac Praefectum Consilii pro Publicis Ecclesiae Negotiis conferens illi deinde officium gerendi personam Pontificis in civili regimine Vaticanae Civitatis.

Undecim per annos Cardinalis Casaroli, uti primus Cooperator, sapienter, fideliter ac sedule affuit Romano Pontifici gravissimum explenti ministerium pascendi totius gregis Dominici.


Inter haud paucos nec parvos eius labores, qui uberes fructus protulere, missis aliis, libet hic reminisci: novam conventionem inter Apostolicam Sedem et Italiam; operam Sanctitati Suae praestitam in «diferendo austral» inter Chiliam et Argentinam; itinera in Libanum, Hungariam atque in Iugoslaviam et Cecoslovachiam ob sollemnia Sanctorum Cyrilli et Methodii, in Russiam, ob Millennium eius Evangelizationis, ubi, in urbe Moscua cum Michaele Gorbaciov, Secretario Generali Factionis Comunistae Unionis Sovieticae est collocutus, in urbem Genevam ut interesset Conventui de apparatu militari minuendo, in urbem Vasintoniam, ubi convenit cum Georgio Bush, Foederatarum Civitatum Americae Septemtrionalis Praeside, in urbem Novum Eboracum apud Nationum Unitarum Coetum ut subscriberet Apostolicae Sedis nomine lnstituti «Unicef» Chartae de Puerorum iuribus, in Parisiensem denique urbem ad participandum summi gradus Conventum Moderatorum Rerum Publicarum earumque Regiminum Conferentiae de securitate et cooperatione Europaea, in quo nata est «nova Europa». Propter eius promerita plurimae ei creditae sunt laureae honoris causa.

Tamen multiplicia eius magnique momenti munera numquam eum impediverunt quominus sacrum ministerium suum laudabiliter exerceret. In fausta occasione quinquagesimi anni expleti a suscepta sacerdotali ordinatione, Ioannes Paulus II ita ei scripsit; «Praeter ... communem presbyterorum apostolatum, pecuIiarem curam adhibes iamdiu de iuvenibus, praesertim in carcere inclusis [Romae, in Centro Publico pro aetatis minoribus “Casal del Marmo”], ut eos paterne conso​lando et hortando ad virtutes revoces. Et hoc quidem misericordiae opus quasi abscondite facis, ne oculis hominum incurses. Insuper ut Assistens Ecclesiasticus consiliis prospexisti conductoribus operum catholicis, quaestuosae industriae addictis…

Ceterum in vita Tua sacerdotali illa fulget christiana caritas, qua in auxilia et solacia ferenda familiis privationibus affectis, pauperibus, ege​nis incubuisti» (AAS 79 [1987], 1093).

Nunc iam tandem dicendum videtur quibus moribus quibusque virtutibus eminuerit Cardinalis noster.
Claris mentis et cordis dotibus ornatus, fuit mitis, benignus, miseri​cors, comis humanissimusque in omnes, praesertim in pauperes et iuve​nes indigentes, quos uti Amicus ac Pater Christi caritate dilexit et a quibus redamatus est. Ad ignoscendum promptus atque ad audiendos alios semper paratus, nullum umquam opere vel verbis laedit, suum cuique tribuit. Cunctos ministros suos, adiutores religiosasque mulieres, quibus in domesticis privatisque rebus utebatur, usque affabiliter habuit.


Vir quoque prudens et cautus simulque ingenio versatilis, urbanus ac lepidus, interdum quaerebat silentium ac solitudinem interiorem.


Philosophiae historiaeque humanaeque culturae studiosissimus, memor noti dicti: «mens sana in corpore sano», solebat cotidie etiam exercere corpus, ambulando Vaticanis in hortis, ac tempore aestivo, parumper procul a negotiis apricando in litore maris Tyrrheni: sed sapienti cum moderamine omnia agebat. 


Scite et expolite loquebatur Gallice, Anglice, Germanice, Hispanice ac Lusitane sermonemque Latinum artesque coluit: potissimum musicem, quam dum scriberet audiebat, quaeque - ita rebatur - ei cogitatio​nes stimulabat.

 
Cum puri sermonis diligentissimus esset exactor, ab epistulis aliisque documentis minima exspungebat menda. Ipse continuo corrigebatur, scripta sua perpolibat, singula et minuta curabat ac ponderabat vocabula, maxime adiectiva, adverbia et, etiam, virgulas.


Exarandi pro eo litteras opus multum postulabat curae, quae prorsus compensabatur ipsius subtilibus observationibus, e quibus scribae aliquid identidem discebant: observationibus semper opportunis et quadam suavitate effectis et lepore, ita ut eius animadversiones a scribis ipsis in libellos referrentur. Amantissimus peculiariter fuit beatae Virginis Mariae, quam suam excolebat ut Matrem, cuiusque exempla - praesertim caritatis et humilitatis - iugiter est secutus. 


Tota eius vita sacrumque ministerium Dei fuerunt donum in aedificationem Ecclesiae Romanique Pontificis servitium Apostolicaeque Sedis tutamen ac decorem inque bonum pariter totius generis humani. 

Ave aeternumque ave, Pater et Magister carissime! De caelo sis memor nostri memorum usque Tui.

Antonius Pelosi
